
l. A PREOCUPACIÓN.POLA CONDICIÓN SOCIAL DA MULLER 

Na_segunda metade do século XIX, despois da revolución de 1868, vanse 

espallando en España as demandas das feministas francesas e inglesas, pioneiras 

na loita pola condición social da muller. O ambiente creado pola revolución do 

68 propicia a difusión dos ideais feministas, que promoven, fundamentalmente, 

os krausistas e os seu_s simpatizantes e vai fructificando na obra de mulleres 

como Concepción Arenal ( 1820-1892) e a Pardo Bazán ( 1852-1921) quen, en 

conferencias, artigas e nalgunha das súas novelas, defende a igualdade social 

entre home e muller. 

A sociedade do século XX, que recibe novas persp~ctivas do século 

anterior, está favorablemente sensibilizada coa problemática da muller, as 

demandas feministas van sendo aceptadas por boa parte da poboación, e son 

cada vez máis as lectoras de textos feministas. En 1914 publícase en Barcelona 

a traducción castelá da obra inglesa de Oliva Scheréiner, La mujer y el trabajo , 

unha serie de reflexións sobre a cuestión feminina, e en 1922 aparece o libro de 

MargaritaNelkenLa condición social de la mujer en España, obras moi difundidas, 

que se veñen a sumar ás das autoras antes citadas e ás traduccións que 

circulaban en España desde o século XIX. 

En Galicia tamén existe unha preocupación polo papel da muller na 

sociedade, e os políticos liberais piden máis dereitos para a muller. Así Antolín 

Faraldo en 1840 fala da necesidade da incorporación da muller ó mundo da 

política, e a partir de 1843 participan mulleres na Academia Literaria de 

Compostela, segundo aparece no xomal El Recreo Compostelano, e na Asamblea 

das Irmandades da Fala, celebrada en Lugo en 1918, propoñen a incorporación 

da muller ávida política. Sen embargo vai ser na Coruña no mesmo ano de 1918 

onde se cree unha «Sección Feminina» das Irmandades da Fala, encargada dos 

asuntos sociais da muller. O seu labor consistía en elaborar estadísticas sobre 

o traballo feminino, revisa-los salarios que recibían as mulleres, buscar axudas 

ás que tiñan a familia na emigración e calquera asunto relacionado coa situación 

- social da muller. Curiosamente, hai que subliñar que mentres que a lingua 

utilizada nas actividades das Irmandades masculinas era o galego, na sección 

das mulleres empregábase a lingua castelá (A Nosa Terra, 79, 1918). 

A problemática da condición social da muller non era, pois, unha cuestión 

allea ó mundo dos membros da Xeración Nós. Entre 1920 e 1925, o mesmo 

Antón Losada Diéguez impartiu conferencias sobre o voto da muller, un dos 

aspectos máis debatidos na política española do primeiro cuarto do século XX 

e causa de enfrontamentos entre feministas e políticos. O discurso de Losada 

é o reflexo da ideoloxía dun católico conservador da época. Aínda que está a 

favor do voto da mullere da súa participación na política, para el son maiores 

os inconvenientes desta participación que as vantaxes que poida achegar. 

Losada, que coñece a realidade actual, a conquista de novos postos pola muller, 

a obra de Concepción Arenal, é dicir, o que el chama o «feminismo moderno», 

constata que a concesión do voto á muller é un feito incuestionable no mundo 

moderno, e o que fai é describi-los inconvenientes que ó seu ver vai te-la saída 

da muller ó mundo exterior, relacionándoo co cristianismo e coa realidade 

social española e galega daquel momento: 

_ Si la mujer toma parte en la política podría verse envuelta en persecuciones, 

la familia dispersa y sin amparo los hijos. 

El hogar que custodia la mujer necesita ser neutral, sagrado. (A. Losada 

Diéguez, Obra Completa , Edicións Xerais de Galicia, Vigo, 1985; pp. 288-289). 

En Galicia, a presencia da muller en actividades políticas e culturais foi 

practicamente nula, se exceptuamos algún caso significativo. Nas <lúas revistas 

fundadas e dirixidas polos homes de Nós: A Nosa Terra e Nós a participación 

das mulleres é moi escasa. Francisca Herrera é a escritora da que se encontran 

máis páxinas, case todas con obras de creación. É tamén a autora dun longo 

ensaio sobre «A mullerGalega» (Nós, 6, 1921, pp. 8-15). Outramuller, Corona 

González, aparece asinando varios artigos, enviados desde París e Londres, 

sobre diferentes aspectos culturais. O que máis nos interesa é o que leva por 

título «Pr'os pais que tein fillos» (A Nosa Terra, 235, 1 ºabril de 1927) fala da 

educación da muller e nel aparecen aspectos importantes que nos indican a 

veracidade de certas situacións recreadas por Otero na súa narrativa. Corona 

González defende a educación da muller en igualdade de condicións cós 

homes. Fai un duro ataque ávida dos señoritos da aldea indicando o duro papel 

da muller, sempre relegada, aínda cando é de boa familia, a se-la servidora dos 

homes que: 

Vein pr'a aldea, érguense tarde, paseian, xúntans con o secretario, farmacéu

tico, xuez e crego, pra falar de política, querendo reformar o país en media hora, 

dando suas opinións que, quen os escute parecen sabios, mais na realidade nunca 

deron unha proba que serviran pra algo. Da casa o casino, do casino pr'a casa: así 

pasan os días. As coitadas das irmas tein que ver os obreiros, coidar da labranza, 

traballar moito, pr'o señorito gastar e elas privándose de moitas cousas, porque son 

as primeiras a recoñecer a superioridade do LAMBON, que as ten asustadas 

decíndolle a cada paso «Vosotras no sabeis nada de eso, sois unas analfabetas», sin 

pensar que o analfabetismo d' elas concórreo pra il saber o que sabe. 

Corona González, seguindo ideas propostas no século XIX por Concep

ción Arenal e Emilia Pardo Bazán, defende a independencia da mullera través 

do traballo, insistindo na necesidade de instrucción desta. 

Nun artigo sen sinatura «A libertade para as nasas mulleres», que aparece 

no número 72 de A Nosa Terra, en 1918 pídese o recoñecemento dos dereitos 

da muller, e noutros artigas da mesma revista deféndese a igualdade de dereitos 

para os dous sexos alegando a superioridade da muller galega que en moitas 

ocasións é a que sustenta a vida da aldea. En 1922 o Nacionalismo Galega das 

Irmandades da Fala propón no punto IV do «Decálogo» (A Nosa Terra, 164, 31 

de maio de 1922) a igualdade de dereitos civís e políticos para a muller e para 

o home. 

2. A FIGURA DA MULLER NA NARRATIVA DE OTERO PEDRA YO 

A estructura argumental dos relatos de Otero está recollida da realidade 

social da súa época e, polo tanto, reflecte a estructura machista dominante, sen 

embargo a muller é un elemento importante na narrativa oteriana. Os protago

nistas das súas historias son homes marcados pala dúbida existencial, atraídos 

polo amor, pala vida de lecer, e no caso dos fidalgos, polo derroche, a bacanal, 

pero seres atormentados. E a muller insérese na súa vida con dúas funcións 

contrapostas: a nai-esposa e a amante. 

Na degradación da fidalguía aparece sempre unha muller como redentora 

da. ,casa fidalga, q¡uen <(collendo o papel do varón», como indican Quintana e 

\fakárcel (p. 178), recuperará os bens para o herdeiro, así actúa Dona Ramoniña, 

a maorazga de Os Camiños da vida , Dona Adelina de O Señorito da Reboraina, 

Frolindiña en Vidas non paralelas, Amelia en La vocación de Adrián Silva, ou 

mesmo a Balbina, criada da casa, casada co Paulos de Contos do camiño e da 

rua (1932). 

Nas novelas realistas: Os camiños da vida (1928), O señorito da Reboraina 

( 1960) ou nalgún dos con tos, os fidalgos que levan vidas disipadas teñen 

amantes, e aínda que viven despreocupados do seu patrimonio, nunca renun

cian á casa na que res~de e permanece sempre fiel unha muller, que os acolle e 

que nunca lles reprocha o seu comportamento nin renega da súa existencia. 

Nos relatos de Otero a muller representa dous papeis simbólicos 

con trapos tos: o de unión coa caste e aterra e o de ruptura e abandono. Es tes dous 

papeis aparecen nas funcións de «a venerada nai ou esposa», a quen se lle debe 

respecto e «a muller como obxecto de placer sexual», tentación e pecado para 

o home: 

A Xamona parecíalle ao Adrián a muller de Madrid, un símbolo, un pecado 

atraente (Arredor de si , p. 32). 

Semanas enteiras no leito lendo pouquichiño a pouco dous ou tres libros, 

alternaban cas noites gostosas na quente apreta d'unha panadeira loira. Frescor 

tépedo d ' un seo na man, cheiro levián e bravo dos cabelos ( ... )(Escrito na néboa, 

1927, p. 15). 

De cada un dos lados nos que gravitan os personaxes protagonistas hai 

unha muller; son dous polos contrapostos: o símbolo do amor auténtico e o do 

placer banal. Estes dous polos están claramente representados en Arredor de si 

( 1936) na figura de Dona María, a nai, e na de Florinda, a marquesa. A primeira 

é a «chamada da terra, da herencia», mentres que a segunda representa a 

«liberdade, o placer, a Europa ansiada»: 

Precisaba un fermoso ser femenino que lle materializara o novo senso de vivir 

decorrente. E o femenino xurdiu. Con gracia, beleza incomparable (Arredor de si, 

135. Sobre este aspecto falan tamén X.R. Quintana e M. Valcárcel, p. 177). 

Na figura da muller, Otero establece unha clara dicotomía entre materia e 

espírito: no grupo do espírito Otero afiliará ás nais e esposas dos fidalgos, 

crentes, católicas devotas, preocupadas polo porvir espiritual e terrenal dos 

seus fillos; e as outi:"as mulleres, amigas e amantes dos protagonistas formarán 

o grupo da materia, son as estranxeiras, cultas e liberais, prostitutas, aldeás 

luxuriosas e sensuais. 

A visión que Otero nos ofrece da muller na súa narrativa non é a da paisaxe, 

non hai unha idealización; as imaxes da muller están circunscritas nun conxunto 

de circunstancias, de situacións e de personaxes que responden a tipos ben 

coñecidos polo autor; pero todas son imaxes dun obxecto, non dunha persoa, 

obxecto respectado ou susceptible de posesión. 

A muller reflectida na narrativa oteriana responde a tres tipos fundamentais: 

as liberadas, as fidalgas, e as campesiñas. 

As liberadas son estranxeiras ou mulleres que residiron algún tempo fóra 

de Galicia: Xulia, a Señorita de Vilarpunteiro, que aparece sen aparente función 

narrativa nun dos capítulos do Mesón dos ermos (1936). Esta muller descrita 

por Otero como «bonita», «xeitosa», «donda», «loira» e «branca», foxe cun 

oficial francés coque vive ata a morte deste. Frívola e divertida, sen complexos 

de caste. 

De corpo danzal e rexo afeito ao pracer, agraza souril con que gulapaba o viño 

nas tazas graxentas de beixos aldeás, a bulra cotián con que rexoubaba de fidalgos 

e cregos, inspiraban mellor medo que confianza (p. 98). 

A Marquesa de Portocelos de Arredor de si que «amaba ás mulleres lite

ratas. Debullaba George Sand» (tamén a Xulia lera e admiraba a George Sand, 

imitando o seu xeitode vestir: O mesóndosermos, p. 141). Esta viúvadefidalgo 

parecíalle a Adrián máis perigosamente loira «e pensaba nos moitos amores da 

Marquesa Florinda mentres ían aos cafés literarios, visitaban as exposicións ... » 

Adrián sentíase atraído pola Marquesa coa que viaxou por toda Europa, porque 

a Marquesa era para Adrián «O xenio de Europa», aínda que non a quería: 

Ela, muller de arte e cultura e tona de pel, surprendíase da traxedia interior, da 

extraña dinámica do seu amante (p. 144 ). 

Os seus amores eran unha extraña mistura de paixón e castidade, de sensualidade 

e de idealismo. Primeiras experiencias inxenuas dun home formado no estudo e na 

reflexión , derradeiras inxenuidades de longas experiencias por parte da Marquesa 

(p. 144). 

A inglesa de O Señorito da Reboraina (1960) ten cartos, liberdade e saca 
de apuros ó Señorito. Pero ante as pretensións de casamento de Lady Eve este 
búrlase dela (pp. 42-46). 

Pola, agrega do relato intercalado de La vocación de Adrián Silva (1949), 
un dos textos máis feministas de Otero: 

No era Pola una querida vulgar y tampoco, aun depués de su viudez ni a ella 

ni a mí se nos hubiese ocurrido casarnos (p. 133). 

Aprendió bien el dialecto gallego y desde los primeros días se apoderó de la 

voluntad de las mujeres de la aldea, cuya supersticiosa religión fatalista y pintoresca 

compartía, y que la miraban como a una sacerdotisa dueña del secreto de las plantas, 

del amor y la muerte ( ... ) (p. 135). 

Una tarde desde mi balcón, alzando la vista del libro que leía despaciosamente, 

contemplaba el grupo de mujeres vendimiadoras dirigidas por Pola. Todas eran 

bellas en los diferentes tipos del país, tales como la moza mimosa y rubia, la fuerte 

montañesa de gracia severa y cautivadora, la recién viuda enlutada, estatuaria y 

triste, pero la belleza de Pola, quintaesenciada y afinada al remate de su juventud 

irradiaba al sol esplendorosamente (p. 138). 

Miss Woolf, a escritora inglesa de Devalar ( 1935), con trinta e oito anos 

anda á procura de datos para a súa novela, participa nas ·conversas dos 

mariñeiros nas tabernas da aldea, comendo e bebendo con eles (pp. 94-95). 

Todas estas mulleres actúan sen prexuícios sociais, con tanta liberdade como 

os fidalgos aldeáns. 

Fronte a este tipo de mulleres burguesas, europeístas, estrañas á vida de 

Galicia e que Otero inclúe nos seus relatos, ás veces, sen unha clara función 

narrativa, aparecen os outros dous tipos de mulleres representativas das dúas 

clases sociais, que caracterizan a Galicia do XIX: a fidalga e a campesiña. 

A fidalga está representada pola ama de casa abnegada, nai ou esposa 

boísima, coidadora dos seus e gardadora do patrimonio, fronte ó varón 

derrochador do capital patrimonial. É unha muller de fonda moralidade, de 

costumes tradicionais, que acepta sen problemas as ausencias e devaneos do 

home, quen, por outra parte, nunca pón en cuestión o seu papel de esposo nin 

renuncia á súa función de amo e señor do patrimonio. Esta figura de muller 

oponse á liberada pola carencia de formación, pola dependencia moral e 
económica do home e, fundamentalmente, pola reducción ó mundo-doméstico, 
interior, pois a liberada, despreocupada do fogar, preocúpase polo mundo 
exterior, da política, da literatura, e pola sociedade en xeral. A fidalga aparece 

na maior parte das novelas de Otero e en moitos dos seus relatos breves: 

- Dona María de Arredor de si, preocupada polo fillo Adrián, ó que non 
comprende pero desculpa, mentres ela se dedica a calcula-las rendas, a leva-las 

contas das terras e manexa-lo patrimonio, ó tempo que pensa no fillo: «El non 
foi nada pra aldea. Levou chileque. Si levou todo ... » (p. 23). 

- A velliña de Devalar que administra o pazo aforrando o que pode para 

mantelo en pé. 

- Dona Lucía, fráxil, leve, fermosa e ensoñadora, preocupada polo porvir 

e honra da súa filla Eulalia, «que esperaba sempre con devoción apasionada a 
hora de ir vela-lo altar» de La vocación de Adrián Silva. 

-A Señora do Pazo de Doncos ou Dona Ramoniña dos Camiños da vida 

(1928) ou Dona Adelina de O Señorito da Reboraina, que soportan e coidan dos 
señoritos, esposos e pai, como de nenos mimados. Este texto de O Señorito da 

Reboraina é indicativo disto: «Pra o sorrir de Doña Adelina, as loucuras de Don 
Xoan Manuel eran as de un neno consentido» (p. 59). Dona Adelina aparece 

descrita como «madrugadeira, faladeira, moi dama, e ó tempo dada, forrona pra 
ela, palabra de escritura. Falaba sempre galego ( ... )» (p. 58). 

No concepto xeral da figura da fidalga, que aparece na obra de Otero, hai 

unha notable idealización. 

A campesiña é a terceira das figuras que Otero presenta na súa narrativa. 

A diferencia dos escritores do dezanove e da escritora Francisca Herrera ( 1869-

1945), para quen a muller campesiña era un compendio de virtudes e chea de 

fermosura, non atopamos en Otero unha idealización do campesinado, en xeral, 
nin da muller campesiña, en particular. As mulleres campesiñas que aparecen 

nos seus relatos ou ben pasan pola narración como simples elementos do 

contexto ou ben aparecen como persoas ruíns, ambiciosas. Son as gandainas 

viciosas coas que se divirten os fidalgos e que levou ó profesor Carlos Baliñas 
a dicir que 

Os fidalgos que se quedan de señoritos de aldea van sucumbindo víctimas da 

sensualidade e nugalla, mentres os administradores propios, as mozas da aldea e a 

curia lles van botando a gadoupa ós seus bens. (cit. por X.M.Quintana e M. 

· Valcárcel, p. 163). 

Interpretación marcadamente antifeminista xa que de ningún modo se 

pode xeneralizar nas mozas aldeás como usurpadoras dos bens dos fidalgos. 

Tampouco aparecen nos relatos oterianos retratos de campesiñas caracteriza

dos como persoas cunha vida de seu; en xeral son vistas desde unha perspectiva 

sensual e sexual, como corpos provistos ou carentes de determinados atributos: 

A dona da casa faguendo rencher a escaleira. Resesa, decrebada, aínda locía 

nos engadidos do pelo e no ámbeto das cadeiras un pouco de aquila graza sensual que 

fora engádego dos sarxentos (Devalar, pp. 81-82). 

Soamente cando a campesiña aparece como un ser singular, Otero fai unha 

completa caracterización dese personaxe. Tal é o caso da Catuxa de O Mesón 

dos e rmos ( 1936), ruín co sobriño e co pai, que se transforma en boa filla e to lea 

facendo de oráculo dos males que virán ó mesón; e os personaxes dos relatos 

protagonizados por mulleres: A criada e O Maroutallo (este último estudiado 

por Carm~ Femández Pérez-Sanjulián). 

A muller é, pois, un elemento importante na narrativa oteriana, pero non 

chega a te-la categoría de personaxe, xa que unha das características máis 

importantes do personaxe novelesco é a transformación que sofreno transcurso 

da súa aventura; os personaxes despois da traxectoria novelesca, de conflictos, 

obstáculos, ilusións ... non son os mesmos do comezo. Na narrativa que 

estudiamos soamente as figuras masculinas sofren este proceso de cambio, as 

mulleres permanecen sen transformación de principio afinó longo da traxectoria 

novelesca, porque non son auténticos personaxes senón figuras mediadoras, 

individuos obxecto, con caracteres precisos pero meras apoiaturas referenciais 

dos personaxes masculinos. As mulleres máis que integradas no mundo da 

ficción están insertas, representan a orde social en canto que son as gardadoras 

da ideoloxía da clase fidalga ou do grupo socio-rural, e como tales, teñen un 

status unívoco, polo que serven de contrapunto do personaxe masculino, que é 

conflictivo e cambiante. As mulleres representan a chamada da terra, o triunfo 

das forzas externas, que buscan a permanencia da orde do cosmos. 

E isto é así porque os personaxes non van máis alá da propia experiencia 

do autor, que aceptaba a estructura social, sen poñer en cuestión a situación de 

opresión que padecía a muller na Galicia da súa época. 

